ELKARREKINTZA ETA HARREMANAK
Mintegi honetan, klase barruan parte hartzen duten pertsonen elkarrekintza eta harremanei buruz arituko naiz. Hasteko, aipatu beharra dut nire praktikak gela ezberdinetan egin ditudala, ez baitira klase zehatz batera mugatzen. Gela ezberdinetako harremanak nahiko ezberdinak direla konturatu naiz. Horregatik, nire ustetan, aberasgarriago da kurtso ezberdin guztiak ezagutzea, egoera ezberdin asko bizi izan baititut eta horren ondorioz asko ikasi dudalako. Beharbada, praktiketako bi hileak gela berdinean egongo banintz, haur guztiak gela horretakoak modukoak zirela usteko nuen. Hile honetan, Eskoriatzako Unibertsitatean erakusten diguten eta ez diguten gauza asko praktikaren bidez ikasi ditut, esperientziarekin soilik ikasi ahal direnak, praktika teoria bezain garrantzitsua baita eta teoria ez delako ezer praktikarik gabe. Esperientzia hori aberasteko, klase ezberdinetan egoteak asko lagundu dit.
Ardatz moduan gela bat hartu behar dudanez, Lehen Hezkuntzako hirugarren maila hartuko dut ardatz modura, azken aldi honetan denbora asko igaro baitut gela honetan. Lehenik eta behin, ikasleen arteko harremanari buruz jardungo dut, geroago  ikasle eta irakaslearen artekoari buruz, ondoren ikasleen eta nire artekoari buruz eta azkenik, irakaslearen eta nire arteko harremanari buruz.
Ikasleen arteko harremanak: Klase honetan 18 ume daude, zortzi mutil eta hamar neska, lauko eta hiruko taldetan nahastuta daudenak. Pertsona guztiekin gertatzen den bezala, ikasle guztiak ezberdinak dira (lotsatiak, berritsuak, alaiak …). Berezitasun hauek inolako eragozpenik sortu gabe, gelan sortzen diren harremanak onak dira. Badira urteak ikasleak elkar ezagutzen dutela eta horrek asko laguntzen du.  CEI-a duen ikasle bat aurki dezakegu gela honetan, noizbehinka errefortzuko gelara joaten dena. Hala ere, ikasleek beste ikasle normal baten bezala hartzen dute inolako mesprezurik egin gabe. Ikasleen artean normalean ez da gatazkarik egoten, hala ere, adin honetan normala den moduan, noizbehinka tira bira batzuk sortzen dira. Orokorrean, ikasleek elkar asko laguntzen dute eta bestearengana errespetuz jotzen dute, “mesedez” eta “eskerrik asko” hitzak egunero etengabe entzun ditzakegun hitzak izanik. Beraien artean erabiltzen duten hitz egiteko tonua egokia izaten da eta horrek asko laguntzen du ikasle batzuk beldurtu edo mesprezatuak sentitu ez daitezen. Izan ere, ez dut inor ikusi beste ikasle bat mehatxatzen edo mesprezuz tratatzen. Esan beharra dut, ikasleak beraiek diren bezala portatzen direla, inolako azpijokorik erabili gabe. Klaseko ariketetan denek hartzen dute parte eta betiere, ariketak ezberdinak egiteko prest daude. Inguruko proiektua lantzen ari direnean adibidez, betebeharrak beraien artean banatzen dituzte eta norbaitek laguntza behar izanez gero, edozein ikaskide laguntzeko prest agertzen da, bai talde berekoak zein beste taldekoak. Lana taldeka izan arren, taldeen artean asko laguntzen dira. Pintura erabili behar dutenean adibidez, taldeen artean akordio batera ailegatzen dira pintatzeko txandak zein izango diren adosteko. Horrela, ikasleen artean komunikazioa, errespetua, solidaritatea … bultzatzen da. Ikasleen elkarrekintza horrek, aniztasunari leku egiten dio eta ikasle denak, diren bezala tratatzea eskatzen du. Horrez gain, besteekin elkarrekintzan egoterakoan bere identitatea sortzen du haurrak, gehienetan auto irudi positiboa sortuz, eta hau da gertatzen dena kasu honetan, haurrek beraien auto-irudi positiboa dutela. Esan beharra dut, errespetuz entzuten diotela bata besteari, inolako etenik egin gabe. Ikasle hauek duten edukazioa miresgarria da, adin hauetan pertsona heldu askoren baino errespetutsuak direlako. Beste adibide batekin jarraituz, irakasleak norbaiti galdera bat egiten dionean, beste ikasleek nahiz eta erantzuna jakin, eskua altxatu eta bere txanda itxaroten dute, galdera egiten zaion pertsonari errespetatuz. Horrez gain, momentu oro klase kanpoan duten jarrera zein den behatzen saiatzen naiz eta ikusi izan dudanez, klasetik kanpo harreman paregabea izaten jarraitzen dute, kiroletan izaten dituzten pike txikiak  alde batera utzita. Beraien artean duten harreman egoki horrek, ikasle guztiak klasean gustura sentitzen eta klase aktibo bat sortzen laguntzen du. Horregatik, ikasle guztiek ez dute inolako beldurrik beraien sentimenduak eta emozioak adierazteko, intimitateko gauza asko adierazten baitute. Afektiboki indartuta dauden ikasleak ditut nire gela honetan. Ikasleen segurtasun horrek, asko harritu nauen gertakizun positiboa da. Aipatu beharra dut, ikasleekin eskolatik kanpo irten garenean, ez dugula inongo arazorik izan. Adibidez, San Blasetara eta zinemara joan ginenean, ikasleek sekulako heldutasuna erakutsi zuten. Azkenik, esan beharra dut, Gorputz Hezkuntzako klaseetan ikasleen arteko harremana sendotu egiten dela, kontaktu fisiko gehien dagoen saioa baita hau. Horrez gain, ikasgai honek garrantzia handia du ikasleen arteko harremanetan, talde jolasak; pertsonen arteko kooperazioa, elkartasuna, errespetua, tolerantzia … eragiten baitu. [image: image1.png]



Ikasleen eta irakaslearen arteko harremanak: Irakaslearen eta ikasleen arteko harremana ezin hobea dela uste dut, bai ikasgela barruan zein kanpoan. Ikasleek irakaslea asko maite dute, baita alderantziz ere eta hori argi eta garbi ikusten da jaso eta ematen dituen mimoengatik.  Irakaslea klasetik sartu bezain laster ikasle gehienak hurbildu eta hizketan hasten zaie. Gauza bera gertatzen da klasez kanpo. Normala denez, lotsatiak diren ikasleak ez diote mimo askorik ematen irakasleari, hala ere, garbi ikusten da asko maite dutela. Irakasleak, beraien intimitateak kontatzen dizkie ikasleei, gehienbat haurrek lotsa handia pasatzen duten eginkizunetan. Horrela, haurrak  errazago kendu ahal izango dituzte beraiek dituzten lotsak, irakasleak lotsa horiek garrantzirik ez dutela ikustarazi dielako. Horrez gain, irakasleak, ikasle lotsatiei hurbiltasun handiagoa ematen saiatzen da, nahiz eta denei gertutasuna eta konfiantza adierazten dien. Gertutasun horrek, ikasleak seguruago sentitu daitezen laguntzen du, klaseko giroa hobetuz eta ikasleen auto-irudia eta barne-motibazioa indartuko duen gunea sortuz; horrela, ikasleen ikasteko gogoa handitu egingo da eta ikaste esanguratsua lortuko dugu. Irakasleak eta ikasleak elkar dioten errespetua nabarmentzekoa da. Nahiz eta normalean irakaslearen eta ikasleen arteko harremana egokia izan, gutxitan, ikasle batzuei atentzioa deitu eta zigortu behar izan ditu. Zigor horiek, lanorduetan tontokeria asko egiten dituztenean ematen da, baina hori behin bakarrik ikusi dudan gertaera da. Ondoren, ikasleek irakaslearekin hitz egin eta egindakoarekin damutzen zirela eta ez zela berriro ere gertatuko aipatu zioten irakasleari. Ikasleek, badakite zein harreman mota izan behar duten irakaslearekin momentu ezberdinetan. Adibidez, klase hasieran eta jolasaldian broma asko egiten dituzte, baina badakite lanean aritu behar direla lan orduetan, nahiz eta klasean giro ona edukitzen jarraitu behar dute. Horrez gain, irakasleak ikasleen arteko errespetua aldarrikatzen du egunero, errespetua behar-beharrezkoa baita elkarbizitzarako. Bestalde, irakasleak ikaslearen autonomia bultzatzen saiatzen da, pixkanaka betebeharrak beraien kasa egiten ikas ditzaten. Hortaz aparte, irakasleak, nahiz eta ikasleek ariketaren bat gaizki egin, umearen intentzio ona baloratzen du eta ez ditu inoiz ere diskriminatzen. Horrela, umea eroso, seguru, interesatuta … sentituko da bere buruarekin. Azkenik, esan beharra dut, irakaslea, jarraitu behar den eredua dela ikasleentzako. Beraz, irakasleak haurrekin betetzen duen lan paregabe honek, bere fruitua du haurren jarreran. 
Ikasleen eta nire arteko harremana: Orain arteko ikasleen eta nire arteko harremana oso ona da. Irakasleak aipatu didanez, ni klasera honetara etortzen hasi naizenetik, ikasleak motibatuagoak daude, baita alaiago ere. Nik ezin izan dut aldaketa hori sumatu, ez baitakit nolakoa zen beraien jarrera ni ikastetxera heldu aurretik. Beraientzako beste irakasle bat naiz eta tutoreari besteko “errespetua”  didate, bai gelan eta bai kalean. Errespetua izateaz gain, oso ondo moldatzen dira nirekin, baita ni beraiekin ere. Esan beharra dut, batzuekin harreman handiagoa dudala, mutilekin batez ere, nigana asko hurbiltzen direlako. Hala ere, neskekin harreman ona dut eta lotsatienekin hitz egiten saiatzen naiz, lotsa hori gutxika kendu dezaten. Aipatu beharra dut, ikasleek asko alaitzen nautela, baita nik beraiei ere. Ikasleak oso detailezaleak dira, noizbehinka marrazki batzuk egiten dizkidate eta ahalegin guztia egiten dute ahalik eta marrazki politenak egiteko. Noizbehinka, jolasaldietan eta klasetik kanpo beraiekin jolasten gelditzen naiz, gure arteko harremana indartzeko asmoarekin. Gainera, ni ere ume txiki baten bezala aritzen naiz eta oso ongi pasatzen dut! Asteburuetan ikasleak kalean ikusten ditudanean, izugarrizko agurrak egiten dizkidate eta ikasle asko nirekin hizketan gelditzen dira. Esan beharra dut, egoera hauek nire auto-estima asko indartzen dutela, ikasleekin harremanari dagokionez lan ona egiten ari naizela esaten duelako. Klase barruan, beraien zalantzak argitu, galderak erantzun eta ahal dudan heinean laguntzen saiatzen naiz. Beste irakasle bezala tratatzen nautenez, lasai asko egiten dizkidate galderak. Gehienbat, CEI-a  duen ikasleari laguntzen egoten naiz. Gure arteko harremana oso ona da eta nire alboan badago, bakarrik egongo bazen baino gehiago ikasten du, nahiz eta ikasteko arazo handiak dituen. Dirudienez, motibatuagoa sentitzen da nirekin dagoenean, nik ematen diodan feedbacka positiboa baita, eta horrek asko laguntzen dio ikasterako orduan. Ikusi izan dudanez, umeekin harreman ona izanez gero, dena errazagoa izaten da. Adibidez: negoziatzeko aukera gehiago ematen du, ikasleen zein irakaslearen auto-estimarako askoz ere  hobea da, komunikazioa errazten du, ikasleek gehiago baloratzen zaituzte … Harreman oker batek ordea, dena hankaz gora jar dezake.
Azken baten, nahiz eta ni beraiekin gustura egon, beraiek ere nirekin gustura sentitzen direla uste dut, beraz elkarrekintza egokia dela iruditzen zait.

Irakaslearen eta nire arteko harremana: Irakaslearen eta nire arteko harremanari dagokionez, harreman oso ona dugula aipatu beharra dut. Irakasle gaztea denez, mintzagai antzerakoak ditugu eta horrek bion arteko konfiantza sustatzen du. Klasetik kanpo, denbora dezente aritzen gara gure gauzez hitz egiten, bai hezkuntzarekin zerikusia duten gaiekin, zein bizitza pribatuko gaiekin. Irakaslearen partetik, berak nirekiko hurbiltasuna eta konfiantza transmititzen ahalegintzen da. Gehienetan, ariketa edo ekintza bat burutzen dugunean, ariketa edo ekintza horren zergatiak azaltzen dit. Aipatu beharra dut, aholku asko ematen dizkidala, irakaslea izango naizen etorkizun batean izan ahal ditudan arazoak gutxiagotzeko. Nitaz asko arduratzen da eta askotan, zerbait falta zaidan edo gustura nagoen galdetzen dit. Bestalde, lantzen ari garen gaiaren buruzko informazioa eskaintzen dit. Oso gustura sentitzen naiz berarekin eta gainera, klasea emateko trebetasun handia duenez, berengandik asko ikasten ari naiz. Konfiantza handia dugunez, edozein arazo mota duenean, inolako arazorik gabe laguntza eskatzen dit. Nik ere, nire laguntza eskaintzen diot, baita arazo batzuen aurrean bere laguntza ere.
Gelako iniziatiba irakasleak hartzen du, berak antolatzen baititu klaseak eta berak erabakitzen baitu zein ariketa edo proiektu landu, hau da, berak erabakitzen du zein dinamika eraman. Astelehenetan ordea, ikasleek “kontakizuna” dute eta bertan, asteburuan egin dutena klase osoari azaltzen diote. Esan dezakegu, ekintza honetan ikasleak direla iniziatiba dutenak eta irakasleak moderatzaile papera betetzen duela. Gorputz Hezkuntzako saioetarako, irakasleak jolas batzuk preparatuta ditu, hala ere, ikasleak ondo pasatzen ari badira, jolas berdinera jolasten jarraitzen uzten die. Hala ere, lehen aipatu dudan moduan, ekintza gehienak proposatzeko eta burutzerako orduan, irakasleak du iniziatiba. Aipatu beharra dago, irakaslea oso flexiblea dela, prest baitago ekintzak moldatzeko eta edozein gora beheren aurrean malgutasuna eskaintzeko. Irakasle honek, ikasleen beharretara egokitzen daki eta horrela, saioa ikasleen interesetara bideratzen du, ikasleen motibazioa eta lanerako gogoa piztuz. Irakasleak bere partetik asko jartzen duenez, ikasleek gogo onez onartzen dute irakasleak planteaturiko ekintzak. Hala ere, nahiz eta gutxitan pasatu, ikasleak neurrigabekerietan erortzen badira, irakasleak, berak agintzen duela azpimarratzen du. Nire ustetan, ikasleen proposamenak hartu eta ahal diren heinean, bete  behar dira. Hala ere, irakasleak egoera bat hobetu ahal dela ikusten badu, berak hartu beharko zuen erabakia, ahal den heinean ikasleen proposamenari hurbilduz.
Partaidetzari dagokionez,  ikasle guztiek hartzen dute parte, batzuek besteek baino gehiago. Esan beharra dago, irakasleak, parte hartze aktiboa asko baloratzen duela. Ikasle denen parte hartzearen errua irakasleak du, berak ematen dituen azalpenetan, galderak botaz ikasleen partaidetza bultzatzen baitu. Horrez gain, taldean lanean uzten die, bakoitzak bere iritzia aipatzeko eta besteekin eztabaidatzeko. Kontakizunetan, ikasleen partaidetza maximoa da. Beste alde batetik, CEI-a duen ikaslearen partaidetza klase batzuetan, besteetan baino handiagoa da, interesatuagoa baitago. Beraz, partaidetza gutxi duen klasetan eztabaidatzera edota erantzuna ematera bultzatzen diot. Inguruko proiektua lantzerakoan CEI-a duen ikaslearen partaidetza handia da, besteekin batera lan eginez eta proiektua landuz gustura sentitzen baita. Hala ere, Matematikako eta Hizkuntzako klaseetan ez du parterik hartzen, lan espezifikoa baitu ikasgai hauetan. Bi ikasgai hauetan, berari azalpenak ematen eta laguntzen jarduten dut. Nahiz eta ikasleek parte hartze handia izan, irakasleak du parte hartze handiena, berak azalpenak ematen dituelako eta berak proposatzen dituelako eginbeharreko ekintza gehienak. Nire partaidetza klase honetan ez da beste klaseetan bezain handia izan. Ordezkapen ugari egin ditudanez, nire partaidetza nahiko handia izan da klase ezberdinetan. Gela honetan ordea, ordezkapen bakar bat egin dut, asteroko baten aztertu nuena eta esperientzia positiboa izan zena. Azken egun hauetan, irakasleari laguntzen jardun dut, baita ikasleei ere. Gehienbat, nire partaidetza CEI-a duen ikasleari mugatzen da. Hala ere, klaseko eztabaidetan parte hartzen dut, ikasleei galderak egiten dizkiet eta ikasleak motibatu eta animatzen ditut. Horrez gain, Gorputz Hezkuntzako klasean edo Inguruko proiektua lantzen ari garen bitartean, irakaslearekin batera materiala prestatzen dut.
Lehen aipatu dudan moduan, denen artean dagoen harremana oso ona da. Nire ustez, harreman eta elkarrekintza egokia izateak, garrantzi handia du ikaste-irakaste prozesuan ikaste esanguratsua lortzeko; hauek, ikasle eta irakaslearen arteko komunikazioa errazten dutelako. Harreman ona izanez gero, ikasleen motibazioa eta auto-estima handituko da eta honek, klaseko dinamika erraztuko du. Adibidez, ikasleak segurtasun gehiagorekin sentitzen dira eta ondorioz, gehiago parte hartzen dute, gauza gehiago esaten ausartzen dira …
Aipatu beharra dut ez ditudala gatazka seriorik antzeman ikasleen artean, ezta irakaslearekin ere. Hala ere, gatazka txiki batzuk antzeman ahal izan ditut. Hauek dira gatazken zergatiak:

· Ikasleen artean: norbaitek tranpa egin du Gorputz Hezkuntzako jolasen baten edo norbait ilaran kolatu da.
· Ikasleen eta irakaslearen artean: ikasleen arreta falta edo isiltasun eza irakaslea zerbait azaltzen ari den bitartean.
· Ikasleen eta landutako materiaren artean: ikasleek zekitenari buruz eta ikasi dutenari buruz erlazioa egiterakoan, gatazka sortzen dena, gatazka kognitiboa deitzen zaiona. Horrez gain, gutxitan, norbaitek ez du etxerako ariketak egin.
Gatazka hauekin bukatzeko, irakasleak ondorengo irtenbideak bilatzen ditu:

· Ikasleen artean:  irakasleak metodo ezberdinak ditu ikasleen arteko tira-birekin amaitzeko. Norbaitek beste bati gauza itsusia egiten badio, berari hori egitea gustatuko litzaiokeen galdetzen dio irakasleak. Behin eta berriz, beraiei gustatzen ez zaien gauzak besteei ez egiteko esaten die. Horregatik, besteen paperean edo situazioan jartzeko eskatzen die. Bestak errespetatu behar ditugula aipatzen du irakasleak, besteek gu errespetatu  gaitzaten. Irakaslea ez dago zigorraren alde, baizik eta elkarrizketaren alde. Horregatik, gatazkan sartuta dauden ikasle guztiek  bizi dutena azaltzeko eta bere arrazoiak emateko unea dute. Irakasleak aipatu didanez, zigorra kasu gutxitan erabiltzen du, gatazka, elkarrizketaren bidez konpondu ezin izan denean hain zuzen ere. Hau da, mila elkarrizketa eta gogoetaren ondoren, ikasleak bere jarrera aldatu ez duenean. Hala ere, soluzio hau, oso gutxitan erabiltzen duen metodoa da. Arreta deitu dit ikasleen arteko borrokarik ez ikustea, eta hori pozteko albiste bat da. Aipatu beharra dago, irakasleak hartzen dituen erabakiak beti dutela bere fruitua.
· Ikasleen eta irakaslearen artean: irakasleak, zarata eginez klasean, ez dutela irakaslea soilik molestatzen, baizik eta beste ikasleak ere molestatzen dutela esaten die ikasleei. Besteei entzuten ikasi behar dutela aipatzen die ikasleei, bai klase barruan zein kanpoan. Behin eta berriz, elkarbizitzarako errespetua beharrezkoa dela azpimarratzen du irakasleak. Jaramonik egiten ez badiote ikusten badu, klasean geratu beharko dira jolasaldian,  egin dutenari buruzko gogoeta egiten. Hala ere, egoera hau behin bakarrik bizi izan dut.
· Ikasleen eta landutako materiaren artean: irakasleak, ikasleek dakitenari eta ikasi behar dutenaren arteko erlazioa egiten saiatzen da. Hau da, ikasleen aurrezagutzak kontuan izanik, azaldu beharrekoari ahalik eta logika handiena ematen saiatzen da, ikasleek hobeto ulertzeko eta lotzeko informazio berria lehendik zutenarekin. Horretarako, irakasten dituen gauza guztiak errealitatearekin lotzen saiatzen da.
Ni irakaslea izango banintz, ikasleekiko harremanari dagokionez, irakasleak jokatzen duen moduan jokatuko nuen, ikaste esanguratsua lortzeko behar den jarrera erabiltzen baitu. Gainera, ikasleekin duen harreman paregabe hau ezin hobea dela uste dut, beraz, zaila da aldatzeko zerbait topatzea. Hala ere, esan beharra dut CEI-a duen ikaslearekin denbora gehiago egongo bazen, asko lagunduko ziola ikasle honi. Hala ere, ulertzen dut irakasleak berak bakarrik ezin duela denarekin batera. Beraz, laguntza irakaslea Matematikako eta Hizkuntzako ikasgaietan klase barruan edukitzea beharrezkoa ikusten dut.  

